
Маҡсат: Яҙыусы Й. Ильясованың тормош юлы һәм ижады менән 

таныштырыу, әҙәбиәткә, тыуған ергә һөйөү тәрбиәләү, илһөйәрлек 

сифаттарын үҫтереү, күренекле яҡташыбыҙ ижадына ҡарата ҡыҙыҡһыныу 

уятыу.  

Йыһазландырыу. «Шиғриәтем – күңел сафлығым» исемле китап 

күргәҙмәһе, компьютер, телевизор, слайд-презентация, видеоматериалдар. 

 

1-се алып барыусы: 

 Мин донъяға һоҡланырға тыуҙым,                                                                

Минең өсөн ҡалҡа салт ҡояш,                                                                                           

Минең өсөн яуа аҡ томандар,                                                                                                     

Күкте иңләп оса сая ҡош. 

Мин донъяға һоҡланырға тыуҙым,                                                                                

Минең өсөн килә яҙ һәм көҙ,                                                                                    

Урман, туғай тулы гөлдәр балҡый,                                                                                      

Йәнең теләгәнен һайлап өҙ. 

Мин донъяға һоҡланырға тыуҙым,                                                                                 

Алтынлана урман кем өсөн,                                                                                                         

Кем өсөн һуң ҡыштың бурандары,                                                                                    

Кемгә арнай йәшен үҙ көсөн? 

Мин донъяға һоҡланырға тыуҙым,                                                                                       

Мин күрмәгән йәмдәр әле күп...  

Хәйерле көн, хөрмәтле әҙәбиәт һөйөүселәр! Был шиғыр юлдарының авторы 

кем тип уйлайһығыҙ? Эйе, яҡташыбыҙ, шағирә, Рәсәй Федерацияһының 

атҡаҙанған мәҙәниәт хеҙмәткәре, Башҡортостан Республикаһының  атҡаҙанған  

матбуғат  һәм киң мәғлүмәт хеҙмәткәре, Салауат Юлаев ордены кавалеры 

Йомабикә Сәләхетдин ҡыҙы Ильясова. Йомабикә Сәләхетдин ҡыҙы Ильясова тап 

бөгөн 65 йәшлек күркәм юбилейын билдәләй, ошо уңайҙан һеҙҙе уның ижадына 

арналған «Ожмах йәшәй хыялдарҙа» исемле әҙәби-музыкаль кисәлә күреүебеҙгә 

бик шатбыҙ. 

2-се алып барыусы: «Кем мин? Мин ни ҡыйраттым? Бары тик күргәнемде, 

ишеткәнемде, күҙәткәнемде файҙаландым. Әҫәрҙәремдең сығанағы меңәрләгән 

кешенән килә: уларҙың берәүҙәре – аҡыл эйәһе, икенселәре – шыр тиле. Бала 

сағым, өлгөрөү мәлем, ҡартлығым – ғүмеремдең һәр миҙгеле үҙ фекере, үҙ өмөтө, 

үҙ һәләте менән килде», - тигән  философ Иоганн Гете. Тап шулай, Йомабикә 

Ильясованың һәр ғүмер миҙгеленә лә ҡарата үҙ фекере бар, бигерәк тә өлгөрөп 

еткән ҡатын-ҡыҙ осоронда әүҙем ижад итә, йән, тән кисерештәре аҡ ҡағыҙ 

биттәренә төшөрә. 

«Мин үҙеммен һаман» китабынан 

«Мин иланым тағы бәхетемдән» шиғырын уҡырға, 133-сө бит 

 

1-се алып барыусы: Ҡатын-ҡыҙҙың ҡырҡ сырағы бар, тиҙәр. Шуға ла эштә 

йөкмәтелгән бурыстарҙы башҡарыуҙан тыш, ғаиләлә хәстәрлекле әсәй, уңған 

хужабикә булырға ла, шул иҫәптән ҡул эштәре менән булышырға, баҡса 

үҫтерергә лә, кәрәк саҡта психолог, тәрбиәсе лә булырға көс-дарманы 

етерлек беҙҙең гүзәл заттарыбыҙҙың. Күренекле яҡташыбыҙ, оҙаҡ йылдар 

буйы Башҡортостан Республикаһы Дәүләт йыйылышы – Ҡоролтай рәйесе 

урынбаҫары, сәйәсмән, йәмәғәт эшмәкәре булып ең һыҙғанып халҡына 

хеҙмәт итте. Юғары урындарҙа эшләһә лә ҡатын-ҡыҙҙарға ғына хас 

наҙлылығын, нәзәҡәтлеген һис юғалтмаған ул, уның ижады ҡатын-ҡыҙҙың 

йөрәгендә булған әрнеүҙе, күңелдәге хис-тойғоларҙы, ысын ҡатын-ҡыҙ 

халәтен асып һала. 

«Мин үҙеммен һаман китабынан»  

«Мин донъяға тик яратып бағам» исемле шиғырын уҡырға, 134 бит. 

 

2-се алып барыусы: «Һеҙҙең өсөн нимә ул шиғриәт, әҙәбиәт? Шөғөлмө?» - 

тигән һорау бирәләр Йомабикә Ильясоваға. Былай тип яуаплай: «Шиғриәт – 

минең асылым, ул минең үҙем. Мин шиғриәт өсөн донъяға килгәнмен. Әммә 

әҙәбиәт менән аҡса эшләп булмай. Юғары уҡыу йортон тамамлағас, 

журналистика юлын һайлауым хата булған. Шиғриәт – күңелеңдә сәскә атып, 

аҙаҡ өлгөргән емеш, ә журналистикала һүҙ – хеҙмәттә»,- ти ул. 

Үҙенә генә хас мөләйемлелеге булған, бер ҡараһаң ҡатҡыл да, бер 

ҡараһаң хисле лә, саф башҡорт ҡатын-ҡыҙына хас характерлы Йомабикә 

Ильясова ҡайҙа тыуған, бәхетле бала сағы ғөмүмөн яҙыусының тормош юлы, 

ижады ҡайҙан инеш алған?  

Һүҙ тарих һәм тыуған яҡты өйрәнеү музейы хеҙмәткәре  

Гөлшат Сәфәрғәле ҡыҙы Кәиповаға  бирелә. Рәхим итегеҙ. 

 

1-се алып барыусы:  Йомабикә Ильясова һөйләүенән: «Һәр ваҡыт әсәйемдән 

үрнәк алдым. Ул ете бала тәрбиәләп үҫтерҙе, иң бәләкәйе мин. Уның бер 

ҡасан да  беҙгә тауыш күтәргәне булманы. Мин һуғыш тамамланғандан һуң 

12 йыл үткәс донъяға килгәнмен. Минең атайым, Сәләхетдин Әхмәтязар улы 

– фронтовик, икенсе төркөм инвалиды. Атайым умарта тотто, балды 

банкаларға тултырып, миңә яңғыҙ әбейҙәргә күстәнәс итеп бирергә ҡуша 

торғайны. Барыһына ла етте. Бөтәбеҙ бер ғаилә булып йәшәнек». 

 Һуғыш темаһы Йомабикә Ильясова ижадында ныҡлы урын биләгән. 

Исемен дә бик яратып, Йомабай ағаһы хөрмәтенә ҡушҡандар, ул Сәләхетдин 

олатайҙың ҡустыһы Бөйөк Ватан һуғышында Белорусия ерҙәрендә 

батырҙарса һәләк була. Өләсәһенең бер бөртөк улы ла яу ҡырында ятып ҡала. 

Уның йәш кенә ҡатыны, Йомабикә Ильясованың яратҡан еңгәһе Сәриғә 

ғүмер буйы һөйгән йәренә тоғро ҡала, бейеме менән бергә бик татыу ғүмер 

итәләр. Сәриғә еңгәһенә арнап яҙылған шиғыры ла бар.  

 

«Мин үҙеммен һаман китабынан»  

24 бит «Байрам» шиғырын уҡырға. 

 

Видеояҙма: Һеҙҙең иғтибарға Йомабикә Ильясованың бер шәлкем 

шиғырҙары, автор үҙе уҡый.  

 2-се алып барыусы: Ижадсының шиғри донъяһы үҙе бер ғаләм. Һүҙ ҡөҙрәте 

менән хис, йөрәк ярһыуҙарына эйәреп, ниндәй тарафтарға юлығаһың, ниндәй 

тойғоларға тарыйһың? Йәнде юл япрағы ише дауалар, яңы баҫҡысҡа 

күтәрелер талпыныуға ла, төңөлдөрөр һүрелеүгә лә юлыҡтырыр тылсым бар 

шиғырында. Ҡулына ҡәләм алып, ошо тылсымды шиғриәт һөйөүселәргә 

бүләк итә Йомабикә Ильясова.  

 Яҡташыбыҙҙың «Яуа-яуа алтын япраҡтар», «Серле төн», «Һарғайма, 

йәй», «Ҡабырсаҡта», «Бәхет эргәһендә», «Елгә ҡаршы», «Мин үҙеммен 

һаман», «Миҙгелдәр аша» һәм башҡа шиғри китаптарын һанап сығыу ғына 

еңел. Ә бит уларҙың һәр береһе зиһен хеҙмәте, йөрәк ҡеүәте, илһам 

ҡайнарлығы менән донъяға тыуған. Быларҙың бөтәһенә өлгөрөр өсөн 

тәүлегенә нисә сәғәт алһыҙ-ялһыҙ эшләргә, янырға кәрәктер. 

Район мәҙәниәт йортоноң йырсыһы 

Рәсимә Динисламова башҡарыуында йыр «Елдәргә», 

Й. Ильясова шиғыры 

 

1-се алып барыусы: Тыуған ауылы Аҡъюл шағирә өсөн илһам сығанағы. 

Эскерһеҙлек, сафлыҡ бөркөп торған ябай ауыл кешеләре уның өсөн ысын 

мәғәнәһендә һәр ваҡыт үрнәк була. Республика гәзит һәм журналдарында 

биргән интервьюһында йәнтөйәге Аҡъюлды тик йылы хәтирәләр менән генә 

иҫкә ала. «Ауылымда тыныс, ипле, сабыр кешеләр йәшәне. Ҡул менән һыйыр 

һауған инәй, апай, еңгәйҙәр, йонсоп, арып йөрөһәләр ҙә, уларҙа зар, асыу юҡ. 

Мин тыуғанда әсәйемә 45, атайыма 52 йәш була. Уларҙың мөнәсәбәте һиллек, 

йылмайыу, тыныс ҡараш менән һуғарылған ине. Ошондай мөнәсәбәтте мин 

ауылдаштарым араһында ла тойҙом, берәү ҡысҡырышмай, талашмай, 

ирешмәй, һәүетемсә генә донъя көтәләр. Тыуған ерем иҫкә төшһә тик 

яҡшылыҡ, изгелек менән генә осрашам»,- ти ул.  

 

«Ҡабырсаҡта» китабынан 

96 бит «Ҡояшлы утрау» шиғырын уҡырға 

 

2-се алып барыусы: Бәләкәйҙән ата-әсәһенең, туғандарының һөйөүенә 

сорналып, фәһемле әкиәттәр, халыҡ йырҙары, халҡының аяныслы тарихы, ил 

батырҙары тураһында риүәйәттәр, легендалар тыңлап үҫкән ҡыҙға 

илһөйәрлек сифаттары хас. «Ҡәнифә юлы» шиғырҙар циклы, «Бабичҡа», 

«Вәлиди»гә, «Салауат»ҡа, үҙ Башҡортостанына арналған шиғырҙарында 

ғорурлыҡ, илһөйәрлек, тоғролоҡ сифаттары сағыла. 

 

Видеояҙма: Й. Ильясованың уҡыуында шиғыр «Башҡорт егеттәре» 

 

1-се алып барыусы: Ҡатын-ҡыҙҙың бөтә матурлығы, бөтә күрке -  булыуҙа. 

Аллаһы Тәғәлә ҡатын-кыҙҙы йомшаҡ тәбиғәтле, һүҙсән, нәфис, хисле итеп 

яралткан. Йомабикә Ильясованың ижадында әсә данын, ҡатын-ҡыҙҙың 

дәрәжәһен, бәҫен күтәргән шиғырҙар бихисап. Ул иҫ киткес нәзәҡәтле, 

зауыҡлы ҡатын-ҡыҙ ҙа, йөрәгендә иң йылы тойғоларҙы бәпләгән әсәй ҙә, 

күңеле наҙға ғына тулы өләсәй ҙә. Тормош иптәшенә булған мөнәсәбәте, 

әйтер һүҙе ижадында асыҡ сағыла. Йөрәк ярып сыҡҡан балаларына булған 

яратыуы, ейәнсәренә булған һөйөүе һәр әсәгә хас булғандай сикһеҙ уның. 

 

«Бәхет көтәм» 149 бит, «Камиләгә, ейәнсәремә» 178 бит. 

Район мәҙәниәт йортоноң халыҡ ижады буйынса методисы  

Миңзифа Ибраһим ҡыҙы Ишемғолова Й. Ильясоваға ҡағылышлы 

хәтирәләре менән уртаҡлаша. 

 

«Шиғриәтем – күңел сафлығым» китап күргәҙмәһенә байҡау яһау. 

2-се алып барыусы: Лирик шағирә булып танылған, башҡорт әҙәбиәте 

күгендә һынмаҫ рухлы булып янған күренекле яҡташ яҙыусыбыҙ Йомабикә 

Ильясованың ижад шишмәһе татлы тамсыларҙан, ел-дауыллы бурандарҙан 

тора. Уның шиғрәтен уҡыһағыҙ үҙ асылығыҙҙы ла танырһығыҙ, шағирәнең иҫ 

киткес матур күңел донъяһы асылыр, тормошта таяныс булырҙай ҡөҙрәт 

алырһығыҙ. 

1-се алып барыусы: 

Шиғырҙарым минең үҙем кеүек: 

Сәхнәләргә сыға торған түгел, 

Улар ихлас итеп өндәшәләр 

Бары яңғыҙ ҡалған саҡта күңел. 

Матур күренергә тырышмайса, 

Улар яҙылғандар көндәлектәй, 

Улар тыуған тын алышым булып 

Минең ябай ғына көндәремдән... 

 

 


